
García Malo kontseilariak Ezinduak Artatzeko Bulego Teknikoa inauguratu du, Iruñean

Nafarroako Gobernuak finantzatu du, eta ezintasunen bat duten pertsonak eta horien ahaideak zuzenean artatzea du helburu

Asteazkena, 2007ko abenduaren 12a. María Isabel García Malo Familia, Gazteria, Kirol eta Gizarte Gaietako Departamentuko kontseilariak Ezinduak Artatzeko Bulego Teknikoa inauguratu du, gaur goizean. Bulegoa Nafarroako Elbarrien Ordezkarien Batzordeak (CORMIN, Comité de representantes de personas con discapacidad de Navarra) kudeatzen du, eta Iruñean dago (Aralar kaleko 3a, 3. solairua). 
Bulegoaren funtzionamenduko gastuak Nafarroako Gobernuak ordaintzen ditu, oso-osorik. Hain zuzen ere, Nafarroako Mendekotasun Agentziaren bidez finantzatzen du Bulegoa, eta urtean 60.000 euro erabiltzen ditu horretarako. 
Joan den uztailean zabaldu zuten Bulegoa, eta haren helburu nagusia ezintasunen bat duten pertsonak eta horien ahaideak zuzenean artatzea da. Gainera, ezintasunari buruzko edozein informazio zentralizatzen, koordinatzen eta hedatzen du, gizarteari begira, oro har, eta aipaturiko informazioa behar duten erakundeei begira, bereziki. Zehazki, artapenaren arloko kudeaketak, prozedurak eta ereduak egiten ditu, zerbitzu publiko nahiz pribatuei dagokienez, eta hainbat gairi buruzko aholkularitza juridikoa ematen du, ezintasunen bat duten pertsonen ezaugarrien zeharkakotasuna dela-eta. 

Bulegoarekin harremanetan jarri nahi dutenek hiru aukera dituzte: bertara joan daitezke, 948 21 27 87 telefono eta fax zenbakia erabil dezakete edo CORMINen web orrian sar daitezke (www.cormin.org). 

Bulegoak hornikuntza informatiko osoa du, eta baita ezintasunari buruzko dokumentuak eta bibliografia ere, nahi dituenaren eskura. Era berean, hainbat liburuxka ditu, dibulgaziozkoak eta bitarteko zehatzei buruzkoak.

Bulegoak administrazio arloko sostengua ematen die batzar nagusiei, batzorde eragileei eta batzorde iraunkorrei, eta baita beharrizan bakoitzerako sortutako lantaldeei ere. CORMINekin harremanetan dauden hainbat elkarte eta erakunderekin ere harremanak ditu Bulegoak: hainbat erakunde eta administraziorekin (Nafarroako Gobernuarekin, esate baterako) eta Espainiako Elbarrien Ordezkarien Batzordearekin. Ildo horretan, proposamenak, zirkularrak eta oharrak bideratzeko eta laguntzen, prestakuntza ekintzen eta edozein bitartekoren berri emateko balio du Bulegoak. 

Ezinduak Artatzeko Bulego Teknikoak lau hilabete daramatza lanean, eta aldi horretan 33 kontsulta jaso ditu, ezintasunen bat duten partikularrenak, CORMINeko kide diren elkarteenak, eta CORMIN berarenak. 

Kontsultak honako gai hauei buruzkoak izan dira: administrazioa, lana, gizarte segurantza, babes zibila, irisgarritasun unibertsala eta zerga irisgarritasuna. Hain zuzen ere, behin eta berriz errepikatu diren galderak honako gai hauei buruzkoak izan dira: bateragarritasuna, lana eta gizarte segurantzako zerbitzuak -ordaindutakoaren araberakoak direnak eta ez direnak- (%18), Nafarroako ezinduen elkarteetara egindako bideratzeak (%12), mendekotasunerako laguntza ekonomikoen eskaerak eta laguntza horiekin lotutako bitartekoak (%9), traba arkitektonikoak ezabatzeko laguntzak (%9), elbarrientzako aparkatzeko txartelak (%9), prestakuntzarako laguntzak (%6), elbarritasunaren aitorpen administratiboari buruzko informazioa eta prozedura (%6), elkarteak sortzeko informazioa (%6), garraiobideetako trabak ezabatzea (taxi, tren edo autobusetakoak) eta hainbat diru laguntza. 

Nafarroako Gobernuak 2 milioi € inguru eman ditu 2007an, ezinduentzako jardueretarako

Nafarroan 31.000tik gora dira ezintasunen bat duten pertsonak. 8.000 inguruk ezintasun psikikoren bat dute, eta gainerakoak ezindu fisikoak dira. Hirutik bi 45 urtetik gorakoak dira. Lagun horietako asko Nafarroako Gobernuak Familia, Gazteria, Kirol eta Gizarte Gaietako Departamentuaren bidez eskainitako bitartekoen bidez artatzen dituzte. Balia ditzaketen zerbitzuetako batzuk honako hauek dira: egonaldiak ezinduentzako egoitzetan, laguntza ekonomikoak, Larrialdietarako Telefono Zerbitzua, edo Errehabilitazio Psikosozialerako Zentroak (EPSZ). Era berean, hainbat elkartek antolatutako jardueretan ere parte har dezakete Nafarroako ezinduek. Hain zuzen ere, Nafarroako Gobernuak 2 milioi euro inguru eman ditu, 2007an, aipaturiko jarduerak finantzatzeko. 

